
Bentiaraq Ottosen UKA 2026/144 

Atassut 29. September 2026 

Maani nunatsinni ikiaroornartumik atuinerup pinaveersaartinneqarnissaanut, 

annikillisinneqarnissaanullu suliniutit suut aallartittariaqarnerigut, matumani aamma 

ikiaroornartumik nunatsinnut eqqussinissaq qanoq pitsaaliussaneripput pillugit, apeqquteqaat 

aallaavigalugu oqallinnissamik siunnersuut.  

(Inatsisartunut ilaasortaq Karen Marie Kyed Frederiksen, Demokraatit) 

Atassummiit siullertut oqallinnissamik siunnersuuteqartoq qutsavigaarput, inuiaqatigiinni 

ajornartorsiutitta ilaannik, oqallisigineqarnissaa ilaatigut paqumigineqartartumik, qaqitsinera 

pillugu. 

Nunatsinni ikiaroornartunik eqqussuineq pitsaaliorniarlugu suliniutit eqqarsaatigalugit, 

ilanngaaserisut atortumikkut piginnaasatigullu nukittorsarneqartuarnissaat 

tapersersortariaqarparput, taamaalilluta ikiaroornartunik sakkortuunik allanillu inerteqqutaasunik 

eqqussuineq pitsaanerusumik pinaveersaartissinnaassagatsigu. 

Nunatsinni inunnik navianaateqarsinnaasunik aammalu ikiaroornartumik eqqussuinerup 

annikillisinneqarnissaanut nakkutilliineq annertusarneqarnissaa pissusissamisoorpoq. Nunap 

immikkoortuini periutsit atorneqartut isumaqarpugut nukittorsarnerunissaat 

eqqarsaatigineqartariaqarpoq.  

Naalakkersuisut nuna tamakkerlugu ikiaroornartunut akiuiniarnermut suleriaasiat qanorlu suliniutit 

ataqatigiissaarneqarnersut paasissallugu pingaaruteqartipparput. Maluginiagassat ilagaat 

nunatsinni ikiaroornartut sakkortunerit atorneqartarnerat maanna tusarsaajartuinnarmat. 

Taamaattumik nakkutilliinerup ineriartortinneqartuarnissaa aammalu pinaveersaartitsinerup 

aallunneqartuarnissaa pisariaqartutut isumaqarfigaarput. 

Nunatsinni ajornartorsiut annertussusaa qiviaraanni siornatigut ikiaroornartup nunatsinnut 

eqqunneqartartumit maannakkut ikiaroornartoq nunatsinnut eqqunneqartartoq sakkortunerunera 

politikkikkut oqallisigineqartariaqarpoq. Ajornartorsiutip suussusaa qanorlu annertutigineranut 

toqqammaviit piareersarfigineqarnissaat avaqqunneqarsinnaanngilaq, taamaaliornikkut 

isumaqatigiissuteqarnikkut politikkikkut alloriaqqittoqarsinnaanera 

aallaavigineqarsinnaasariaqarpoq.  

Pinaveersaartitsineq eqqarsaatigalugu siunissami politikkikkut tapersersorsinnaasatta 

ilagisinnaavaat inoqatinut attaveqatigiittarfiit aqqutigalugit inuiaqatigiinni maligassiuisunik 

saqqummersitsisarneq. Tamanna meeqqanut inersimasunullu sammitinneqarsinnaavoq. 

Ullumikkut inoqateqarpugut inuunerminni oqimaatsunik aqqusaagaqarsimasunik, inuunerminnilli 

allannguisinnaasimasunik. Taakku misilittakkaminnik oqaluttuarisinnaapput inuiaqatigiinnilu 

maligassiuisuullutik. 

Aanngajaarniutinik, ikiaroornartunik allanillu atuisarnerup nunatsinni annertussusia siunissami 

ammanerusumik toqqammaveqarnerusumillu oqaluuserisariaqarparput, aammalu sooq inuit 

atuisunngortarnersut ilisimasaqarfiginerusariaqarlugu. 

Inuit ikiaroornartunik pinngitsuuisinnaajunnaarlutik atuisunngortarnerannut assigiinngitsorpassuit 

pissutaasinnaapput. Ilaatigut inuunermi sakkortuumik nalaataqarsimaneq, traumamik 

kinguneqartoq, pissutaaqataasinnaavoq. Nunatsinni meeqqat inuusuttullu ilarpassui inuunerminni 

sakkortuunik atugaqartarput, tamannalu ilaatigut angerlarsimaffinni eqqissiviilliornernut, 

persuttaanernut kinguaassiutitigullu atornerluinermut tunngassuteqarsinnaavoq. 

Taamaattumik tarnikkut kingunerluutinut uippakajaarnermullu naleqquttumik katsorsaanermik 

periarfissat nunatsinni nukittorsarneqarnissaat pisariaqartutut Atassummiit isumaqarfigaarput. 

Inuit ajornartorsiutaasa aallaaviinik katsorsaanikkut aanngajaarniutinik imminut nakorsarniutitut 

atuineq pinaveersaartinneqarsinnaallunilu annikillisarneqarsinnaammat. 

Nunatsinni ajornartorsiutit annertuut ilagaat angajoqqaat amerlavallaat meeqqaminnik 

sumiginnaasarnerat. Pisortat angajoqqaat akisussaaffiinik tigusisariaqartarnerat 

orniginanngikkaluarpoq, inuiaqatigiinnulli aamma akisoorujussuuvoq inuit katataasarnerat. 

Taamaattumik meeraq qitiutillugu siusinaartumik iliuuseqartarnissamik ilaqutariinnillu 

tapersersuinissamik politikkikkut aallussisoqartariaqarpoq. Tamanna aamma aanngajaarniutinik 

atuinermut pinaveersaartitsinermut pitsaasumik toqqammaviliisinnaavoq. 

Naggataatigut Atassummiit eqqaarusupparput ikiaroornartunik akiuiniarnermi pinaveersaartitsineq 

nukittorsassagutsigu, inuiaqatigiinni sunngiffimmi susassaqartitsinerit tapersersorneqarnissaat 

pingaaruteqartoq. Matumani timersorneq, kulturikkut sammisassat ataatsimoorfiillu 

pingaaruteqarput. Eqqumiitsuliorneq kusanartuliornerlu aqqutigalugit inuit pinngorartitsinermikkut 

misigissutsiminnik annissuisinnaapput, tamannalu inuttut iluaqutaasinnaavoq. Taamaattumik 

pinaveersaartitsineq eqqarsaatigalugu kommunini kulturikkut suliniutinut sipaarniuteqartarneq 

sapinngisamik ingalassimaneqartariaqartoq Atassummiit isumaqarpugut. 

Taama Atassummiit oqaaseqaateqarpugut. 

Qujanaq. 

 

 


